
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2011 ԹՎԱԿԱՆԻ ՄԱՅԻՍԻ 5-Ի N 670-Ն ՈՐՈՇՄԱՆ ՄԵՋ ԼՐԱՑՈՒՄ ԿԱՏԱՐԵԼՈՒ ՄԱՍԻՆ

 
Համաձայն «Պետական կենսաթոշակների մասին» Հայաստանի Հանրապետության օրենքի 33-րդ հոդվածի՝ Հայաստանի Հանրապետության կառավարությունը որոշում է. 

1. Հայաստանի Հանրապետության կառավարության 2011 թվականի մայիսի 5-ի «Կենսաթոշակ վճարելու կարգը հաստատելու մասին» N 670-Ն որոշման 2-րդ կետը լրացնել հետևյալ բովանդակությամբ 7-րդ ենթակետով.

«7) կենսաթոշակը կանխիկ եղանակով վճարող կազմակերպության համապատասխան աշխատողը մինչև 2017 թվականի հուլիսի 1-ը կենսաթոշակի գումարը կենսաթոշակ ստացող անձին է տրամադրում նաև այն դեպքում, երբ որպես սույն որոշման N 1 հավելվածի 21-րդ կետում և N 3 հավելվածի 2.3.3-րդ կետում նշված անձը հաստատող փաստաթուղթ ներկայացվել է վճարման ցուցակ ներառված` Հայաստանի Հանրապետության կառավարության 1998 թվականի դեկտեմբերի 25-ի N 821 որոշմամբ սահմանված անձնագիր, որի  վավերականության ժամկետը լրացած է:»:
2. Սույն որոշումն ուժի մեջ է մտնում պաշտոնական հրապարակմանը հաջորդող օրվանից:

ՀՀ աշխատանքի և սոցիալական հարցերի նախարար Արտեմ Ասատրյան

Տեղեկանք

«Հայաստանի Հանրապետության կառավարության 2011 թվականի մայիսի 5-ի N 670-Ն որոշման մեջ լրացում կատարելու մասին» Հայաստանի Հանրապետության կառավարության որոշման նախագծի ընդունման մասին

1. Իրավական ակտի ընդունման անհրաժեշտությունը
Ներկայացվող նախագծի նպատակը իրավակիրառական պրակտիկայում առաջացած խնդիրների լուծումն է:
2. Ընթացիկ իրավիճակը և խնդիրները

Հայաստանի Հանրապետության կառավարության 2011 թվականի մայիսի 5-ի N 670-Ն որոշմամբ սահմանված է կենսաթոշակը վճարելու կարգը, ինչպես նաև հաստատված է կենսաթոշակը կանխիկ եղանակով վճարելու պայմանագրի օրինակելի ձևը:

Համաձայն որոշման N 1 հավելվածի 21-րդ կետի՝ կենսաթոշակը կանխիկ եղանակով վճարելու համար կազմակերպության ներկայացուցիչը համադրում է անձը հաստատող փաստաթղթի և վճարման ցուցակի տվյալները և անհամապատասխանություններ չլինելու դեպքում կենսաթոշակ ստացող անձին է տրամադրում կենսաթոշակի գումարը:

Համանման դրույթ է գործում նաև որոշման N 3 հավելվածով հաստատված՝ կենսաթոշակը կանխիկ եղանակով վճարելու պայմանագրի 2.3.3-րդ կետում:

Միաժամանակ, Հայաստանի Հանրապետության կառավարության 1998 թվականի դեկտեմբերի 25-ի N 821 որոշմամբ հաստատված՝ Հայաստանի Հանրապետությունում անձնագրային համակարգի կանոնադրության 3-րդ կետի համաձայն՝  Հայաստանի Հանրապետության 16 տարին լրացած քաղաքացու անձնագիրը տրվում է 10 տարի ժամկետով: Գործածության համար պիտանի անձնագրերի ժամկետը կարող է երկարաձգվել ևս 5 տարի ժամկետով: 

Ժամկետանց անձնագրերն անվավեր են և ենթակա են փոխանակման` սահմանված կարգով: 

Ստացվում է, որ կենսաթոշակը կանխիկ եղանակով ստանալու համար կենսաթոշակառուն պետք է ներկայացնի անձը հաստատող փաստաթուղթ, և այս դեպքում կազմակերպության ներկայացուցիչը տեսնելով, որ անձնագրի վավերականության ժամկետը լրացել է, որը, համաձայն կանոնադրության 3-րդ կետի, անվավեր է և ենթակա է փոխանակման, կենսաթոշակ ստացող անձին չի վճարում կենսաթոշակի գումարը:
3. Առկա խնդիրներին առաջադրվող լուծումները

Հաշվի առնելով վերը նշվածը՝ առաջարկվում է ընդունել ներկայացվող նախագիծը՝ սահմանելով, որ ՀՀ կառավարության 1998 թվականի դեկտեմբերի 25-ի N 821 որոշմամբ հաստատված` վավերականության ժամկետը լրացած անձնագրով կենսաթոշակը կանխիկ եղանակով կվճարվի մինչև 2017 թվականի հուլիսի 1-ը:
4. Իրավական ակտի կարգավորման առարկան

Ներկայացվող նախագծով առաջարկվում է սահմանել, որ կանխիկ եղանակով վճարող կազմակերպության աշխատողը կենսաթոշակի գումարը կենսաթոշակ ստացող անձին մինչև 2017 թվականի հուլիսի 1-ը տրամադրում է նաև այն դեպքում, երբ ներկայացվել է վճարման ցուցակ ներառված՝ վավերականության ժամկետը լրացած` ՀՀ կառավարության 1998 թվականի դեկտեմբերի 25-ի N 821 որոշմամբ սահմանված անձնագիր:

ՏԵՂԵԿԱՆՔ

«Հայաստանի Հանրապետության կառավարության 2011 թվականի մայիսի 5-ի N 670-Ն որոշման մեջ լրացում կատարելու մասին» ՀՀ կառավարության որոշման նախագծի ընդունման առնչությամբ ՀՀ պետական բյուջեի եկամուտների և ծախսերի էական ավելացման կամ նվազեցման բացակայության մասին

«Հայաստանի Հանրապետության կառավարության 2011 թվականի մայիսի 5-ի N 670-Ն որոշման մեջ լրացում կատարելու մասին» ՀՀ կառավարության որոշման նախագծի ընդունման առնչությամբ Հայաստանի Հանրապետության պետական բյուջեի եկամուտներում և ծախսերում էական ավելացումներ կամ նվազեցումներ չեն նախատեսվում:

ՏԵՂԵԿԱՆՔ

«Հայաստանի Հանրապետության կառավարության 2011 թվականի մայիսի 5-ի N 670-Ն որոշման մեջ լրացում կատարելու մասին» ՀՀ կառավարության որոշման նախագծի ընդունման առնչությամբ այլ իրավական ակտերում փոփոխություններ կամ լրացումներ կատարելու անհրաժեշտության մասին 

«Հայաստանի Հանրապետության կառավարության 2011 թվականի մայիսի 5-ի N 670-Ն որոշման մեջ լրացում կատարելու մասին» ՀՀ կառավարության որոշման նախագծի ընդունման առնչությամբ այլ իրավական ակտերում փոփոխություն կատարելու անհրաժեշտություն չկա:







